
11. desember 2003
-Fréttir af störfum réttindanefndar BSRB-
1. Sumarorlof starfsmanna
Starfsmannafélag Hafnarfjarðar óskaði eftir því með bréfi, dags. 31. ágúst 2003 að réttindanefnd skoðaði hvort atvinnurekandi geti virt að vettugi óskir starfsmanna um sumarorlof og hvort honum sé heimilt að slíta sumarorlof í sundur.  Var það mat réttindanefndar að enda þótt atvinnurekandi geti haft lokaorð um orlofstöku þurfi málefnaleg rök jafnan að liggja til grundvallar afstöðu hans skv. orlofslögum og kjarasamningsákvæðum og beri honum að gera grein fyrir þeim. Þá kveði orlofslög skýrt á um það að lágmarksorlofið beri að veita samfellt (192 vinnuskyldustundirnar). Þar sem að þetta er algeng spurning fylgir hér með álit réttindanefndar í málinu. Sambærileg sjónarmið gilda um sumarorlof ríkisstarfsmanna.
„Um sumarorlof gilda lög, nr. 30/1987. Þar er aðeins tiltekinn lágmarksréttur til orlofs og aðilum heimilað að semja um betri rétt t.d. með kjarasamningum og ráðningarsamningum. Jafnframt geta önnur lög eða venjur kveðið á um betri orlofsrétt launafólks en kemur fram í orlofslögunum.

Í 5. gr. orlofslaga nr. 30/1987, eru reglur um ákvörðun um orlof:

Atvinnurekandi ákveður í samráði við launþega hvenær orlof skal veitt. Hann skal verða við óskum launþega um hvenær orlof skal veitt, að svo miklu leyti sem unnt er vegna starfseminnar. Að lokinni könnun á vilja launþegans skal atvinnurekandi tilkynna svo fljótt sem unnt er og í síðasta lagi mánuði fyrir byrjun orlofs hvenær orlof skuli hefjast, nema sérstakar ástæður hamli.

Eins og greinin felur í sér er meginreglan að hafa skuli samráð um það hvenær orlof skuli veitt og með því á að tryggja sem best sátt um það hvenær starfsmaður fari í orlof. Samráð þýðir þó ekki að náðst hafi samkomulag og hefur vinnuveitandinn endanlegt úrskurðarvald um töku orlofs. Jafnframt segir í greininni að við ákvörðun atvinnurekanda um það hvenær orlof skuli veitt skuli atvinnurekandi verða við óskum launþega að svo miklu leyti sem unnt er vegna starfseminnar. Af þessu má ráða að rökstyðja þurfi með skírskotun til starfseminnar hvers vegna ekki er unnt að verða við óskum starfsmanna um orlof.

Í gildandi kjarasamningi félagsins við Launanefnd sveitarfélaga segir í grein 4.5.1. um ákvörðun orlofs:

Yfirmaður ákveður í samráði við starfsmenn, hvenær orlof skuli veitt. Honum er skylt að verða við óskum starfsmanns um hvenær orlof skuli veitt á sumarorlofstíma sumarorlofstíma ef því verður við komið vegna starfa stofnunarinnar. Yfirmaður skal að lokinni könnun á vilja starfsmanna tilkynna svo fljótt sem unnt er og í síðasta lagi mánuði fyrir byrjun orlofs hvenær orlof skuli hefjast nema sérstakar ástæður hamli.

Hér gildir það sama og í 5. gr. orlofslaga, þ.e. um samráð yfirmanns við starfsmenn um orlofstöku, og að yfirmanni sé skylt að verða við óskum starfsmanns um það hvenær orlof skuli veitt, ef því verður við komið vegna starfa stofnunarinnar.

Samkvæmt orlofslögum skal veita orlof á tímabilinu frá 2. maí til 15. september. Frávik frá þessari reglu eru í mörgum kjarasamningum, sbr. grein 4.4.1 í kjarasamningi félagsins, en þar er sumarorlofstímabilið frá 15. maí til 30. september og á starfsmaður rétt á því að fá 192 vinnuskyldastunda orlof sitt á því tímabili og allt að fullu orlofi á sama tíma, verði því við komið vegna starfa stofnunarinnar, sbr. grein 4.4.2. í kjarasamningi. Þeir starfsmenn sem samkvæmt ósk vinnuveitanda fá ekki fullt orlof á sumarorlofstímabili, skulu fá 33% lengingu á þeim hluta orlofstímans sem veittur er utan ofangreinds tíma, sbr. grein 4.4.3 í kjarasamningi. 

Samkvæmt framangreindu þá er forstöðumanni stofnunar skylt að hafa samráð við starfsmann um orlofstöku en í samráði felst hins vegar ekki áskilnaður um samþykki starfsmanns. Því hefur forstöðumaður lokaorð um það hvenær starfsmaður tekur orlof sitt, en þó á þeirri forsendu einni að starfsemi stofnunarinnar krefjist þess og er eðlilegt að fyrir því séu færð rök. Að þessu skilyrði fullnægðu ber starfsmanni að hlíta því.

Í erindi félagsins er spurt hvort atvinnurekandi geti virt óskir starfsmanna að vettugi hvað orlofstíma snertir. Að framangreindu virtu er það mat réttindanefndar BSRB að enda þótt atvinnurekandi hafi lokaorðið þurfi málefnaleg rök jafnan að liggja til grundvallar afstöðu hans og ber honum að gera grein fyrir þeim. 

Hvað varðar spurninguna um  það hvort atvinnurekandi geti „slitið orlof í sundur“ þá kveða orlofslögin skýrt á um það að orlof skuli veitt í einu lagi á tímabilinu frá 2. maí til 15. september, sbr. 4. gr. orlofslaganna.  Hins vegar er það einungis lágmarksorlofið (192 vinnuskyldustundirnar) eða 24 dagarnir, ekki lengra orlofið sem skylt er að veita samfellt. “
2. Réttur trúnaðarmanna til fjarveru frá vinnu á launum skv. samkomulagi frá 8. desember 1992.

Sjúkraliðafélag Íslands óskaði eftir því við réttindanefnd BSRB með bréfi dags. 20. nóvember sl., að hún skoðaði rétt trúnaðarmanns til fjarveru frá vinnu á launum skv. 1. mgr. 3. gr. samkomulags fjármálaráðherra f.h. ríkissjóðs og Sjúkraliðafélags Íslands um trúnaðarmenn, undirritað 8. desember 1992. Í 1. mgr. 3. gr. samkomulagsins segir:

„Trúnaðarmönnum skal heimilt að sækja þing, fundi, ráðstefnur og námskeið á vegum stéttarfélagsins í eina viku einu sinni á ári án skerðingar á reglubundnum launum.“
Kom fram í bréfi SLFÍ að launadeild Landspítala-háskólasjúkrahúss túlki þetta ákvæði svo að um eina vinnuviku sé að ræða þ.e. 5 daga eða 40 klst.

Var það álit réttindanefndar að trúnaðarmaður ætti rétt á að vera í 7 daga fjarverandi án skerðingar á reglubundnum launum samkvæmt orðanna hljóðan í 1. mgr. 3. gr. samkomulagsins og því hvernig framkvæmdin hefur verið. 

3. Réttur starfsmanns til greiðslu vegna tjóns á persónulegum munum á vinnustað skv. kjarasamningsákvæði 7.3.
Sjúkraliðafélag Íslands óskaði eftir því með bréfi dags. 29. október 2003 að réttindanefnd skoðaði rétt starfsmanna á Landakoti til greiðslu vegna tjóns á persónulegum munum. Samkvæmt framangreindu bréfi voru málsatvik þau að farið var inn í fataherbergi starfsmanna, fataskápar brotnir upp og ýmsum munum stolið, m.a. farsímum. Þá segir í bréfinu að læsing í herberginu hafi verið biluð. Þeir starfsmenn sem urðu fyrir tjóni fóru fram á það við Landspítala-háskólasjúkrahús að tjónið yrði bætt með tilvísun í kjarasamningsákvæði 7.3 í kjarasamningi SLFÍ. Kröfunni var hafnað með vísan til fyrirmæla í „Dreifibréfi 6/2002“ frá starfsmannaskrifstofu fjármálaráðuneytisins.

Krafa SLFÍ um að bæta starfsmönnum tjónið byggðist á kjarasamningsákvæði 7.3. en þar segir:

„Verði starfsmaður sannanlega fyrir tjóni á algengum nauðsynlegum fatnaði og munum við vinnu, svo sem úrum, gleraugum o.s.frv., skal það bætt skv. mati. Náist ekki samkomulag, skal tjónið metið af einum fulltrúa frá hvorum aðila.

Slík tjón verða einungis bætt ef þau verða vegna óhappa á vinnustað. Eigi skal bæta slík tjón ef þau verða sannanlega vegna gáleysis eða hirðuleysis starfsmanns.“
Samkvæmt kjarasamningsákvæðinu ber atvinnurekandi að bæta tjón sem verður vegna óhappa á vinnustað. Í þessu tilviki er um það að ræða að það er brotist inn á vinnustaðinn og munum stolið. Ekki er að finna ákvæði um að atvinnurekandi beri ábyrgð á skaðaverkum þriðja manns sem skyldi hann til að bæta slíkt og er ekki er hægt að lesa út úr kjarasamningsákvæði 7.3 að hann hafi tekið á sig slíka ábyrgð með samningi. Var það því álit réttindanefndar að starfsmennirnir gætu ekki byggt kröfu um greiðslu vegna tjónsins á kjarasamningsákvæði 7. 3.
4. Endurskoðun á lögum um kjarasamninga opinberra starfsmanna. 
Ögmundur Jónasson er fulltrúi BSRB í  nefnd sem fjármálaráðherra skipaði til að fjalla um endurskoðun á lögum um kjarasamninga opinberra starfsmanna.  Nefndin hefur farið yfir gildandi reglur hjá hinu opinbera og á almenna vinnumarkaðinum en hefur ekki komið fram með formlegar tillögur. Þá hefur nefndin skoðað hvernig málum er háttað hjá hinu opinbera á  Írlandi og Danmörku.

Réttindanefndin hefur fundað reglulega um þessa endurskoðun og fór hún skipulega yfir kjarasamningslögin, skoðaði hverju mætti hugsanlega breyta og setti niður tillögur sínar. Eru tillögurnar enn í vinnslu.
5. Frumvarp til laga um hlutastörf og tímabundna ráðningarsamninga. 
Þar sem aðilar vinnumarkaðarins náðu ekki að semja um framangreindar tilskipanir lagði félagsmálaráðherra fram frumvarp til innleiðingar á þessum tilskipunum. Drög að frumvarpi voru lögð fyrir EES-samráðsnefndina og komu aðilar vinnumarkaðarins í þeirri nefnd með allmargar athugasemdir varðandi innihald draganna.  Tekið var tillit til margra athugasemda BSRB, BHM og ASÍ en einnig voru ýmis atriði sem fjármálaráðuneytið, Reykjavíkurborg og launanefnd sveitarfélaga lögðust gegn. Voru það sömu atriði og komu í veg fyrir að samningar náðust um tilskipanirnar. Frumvörpunum var dreift á Alþingi þann 3. desember sl.. Það má segja að sátt ríki um frumvarp til laga um tímabundna ráðningu starfsmanna. Hins vegar er ekki sama sátt um frumvarp til laga um réttarstöðu starfsmanna í hlutastörfum. Þann 9. desember var fundur hjá félagsmálanefnd Alþingis og mætti Erna Guðmundsdóttir á fundinn fyrir BSRB. Fylgja hér með minnispunktar EG sem hún fjallaði um á fundi hjá félagsmálanefnd. 
„Minnispunktar fyrir félagsmálanefnd Alþingis vegna frumvarps til laga um réttarstöðu starfsmanna í hlutastörfum.





BSRB átti ásamt ASÍ, BHM og KÍ í samningaviðræðum við ríkið, launanefnd sveitarfélaga og Reykjavíkurborg til þess að freista þess að innleiða tilskipun um hlutastörf með samningum. Það tókst ekki þrátt fyrir marga fundi. Var það aðallega  gildissvið tilskipunarinnar sem ágreiningur stóð um, þ.e. hvaða hlutastörf samkvæmt tilskipuninni skyldu undanþegin samningnum.

Fulltrúar opinberra vinnuveitanda lögðu til í samningaviðræðunum að allir starfsmenn sem ráðnir eru í tímavinnu yrðu undanþegnir gildissviðinu. Ekki var fallist á það og eftir marga fundi var viðræðum slitið. 

Frumvarp þetta hefur síðan þá verið á borði EES-samráðsnefndarinnar þar sem sömu sjónarmið hafa verið uppi þ.e. ríkið og sveitarfélög hafa viljað að tímavinnustarfsfólk verði undanþegið gildissviði frumvarpsins og hafa þeir náð því í gegn sbr. 2. gr. frumvarpsins. Rök þeirra eru þau að tilskipunin heimili að undanskilja af hlutlægum orsökum að öllu leyti þá sem eru lausráðnir í hlutastörf. Skilningur vinnuveitanda er að lausráðnir séu tímakaupsmenn og því heimilt að undanskilja þá frá skilmálum tilskipunarinnar. 

Tilskipunin heimilar að undanskilja „part-time workers who work on casual basis“ eins og það er orðað í tilskipuninni (2. gr. 2. tl.). Skilningur okkar er hins vegar sá að tilskipunin heimili einungis að undanskilja þá hópa sem stofna til skammtímaráðningarsambands yfir ákveðið tímabil.

Í  3. mgr. 2. gr. frumvarpsins um gildissvið er lagt til að ákvæði laganna taki ekki til starfsmanna ríkis og sveitarfélaga, sem á grundvelli hlutlægra ástæðna fá greitt tímavinnukaup, enda byggist sú undanþága á kjarasamningi, ákvörðun stjórnvalds eða venju í slíkum tilvikum. Með öðrum orðum þá er lagt til að allir þeir sem fá greitt tímavinnukaup fyrir vinnu sína falli utan gildissviðs laganna. Ekki er einungis vísað í undanþágu samkvæmt kjarasamningum heldur einnig að stjórnvald geti ákveðið það eða að um sé að ræða venju. Sem sagt mjög rúm heimild stjórnvalds til að undanskilja stóran hóp launþega.

BSRB mótmælir því harðlega að lögin eigi ekki að ná til þessa hóps. Þetta þýðir það að tímavinnustarfsmenn sem koma inn á stofnanir/fyrirtæki til að vinna í tímavinnu fá ekki að njóta sama starfsumhverfis og aðrir starfsmenn, svo sem eins og fræðslu og möguleika á framgangi í starfi, rétti til endurmenntunar og starfsmenntunar. Í flestum tilvikum er um að ræða starfsmenn sem skila reglulegri vinnu sem gæti jafngilt háu starfshlutfalli væri það metið sem starfshlutfall. (sem dæmi starfsmenn hjá Á.T.V.R, Þjóðleikhúsinu o.fl.)

T.d. er það viðhorf ríkjandi hjá launanefnd sveitarfélaga að tímavinnustarfsmenn eigi ekki rétt á símenntunarálagi með þeim rökum að þeir taki ekki þátt í símenntunaráætlun stofnana. Hins vegar er það svo að aðrir starfsmenn eru að njóta álagsins þrátt fyrir að engin símenntunaráætlun er í gangi.  Annað dæmi sem BSRB vill nefna er að út á landi eru starfandi sjúkraflutningamenn  sem hingað til hafa ekki fengið viðurkenndan samningsrétt hjá ríkinu á grundvelli þess að það sé enginn í aðalstarfi hjá ríkinu sem sjúkraflutningamenn. Þeir eru í starfi hjá heilsugæslustöðvum en eru þar titlaðir sem rafvirkjar, húsverðir o.s.frv. Um er að ræða löggilt starf, þ.e. sérnám til að stunda sjúkraflutninga. Þeir þurfa alltaf að vera til taks en fá einungis greiddar álagsstundir, þ.e. eins konar tímakaup í staðinn fyrir að fá bakvaktarálag eins og þeim ber að fá samkvæmt kjarasamningi Landssambands slökkviliðs- og sjúkraflutningamanna. Samkvæmt frumvarpinu eiga þessir starfsmenn ekki möguleika á því að fá það sama og það sem aðrir í sambærilegu starfi eru að fá, þ.e. bakvaktargreiðslur, veikindarétt, lífeyrisframlag o.s.frv.  Hér er um að ræða sérstakar aðstæður sem eru viðvarandi og hafa verið við lýði í áraraðir. Ekki eins og  opinberir vinnuveitendur vilja kalla það „lausráðnir í hlutastarfi.“

BSRB leggur eindregið til þess að frumvarpið um starfsmenn í hlutastörfum verði ekki samþykkt núna heldur reynt verði að ná samkomulagi við samtök launafólks um breytingar sem sátt geti orðið um. BSRB hefur t.d. verið til í að skilgreina gildissviðið þrengra sérstaklega með tilliti til lífeyrisþega. “

6. Frumvarp til laga um breytingu á lögum um réttindi og skyldur starfsmanna ríkisins.





Eins og öllum er kunnugt þá lagði fjármálaráðherra fram frumvarp til laga um breytingu á lögum um réttindi og skyldur starfsmanna ríkisins. Hafa síðan þá verið allmargir fundir haldnir með fulltrúum frá BHM og KÍ. Öll gögn í málinu hafa verið send til félaganna jafnharðan. Búið er að senda meginsjónarmið BSRB, BHM og KÍ um frumvarpið til allra alþingismanna en síðan er frestur til að skila inn athugasemdum til 20. janúar 2003. BSRB mun senda út sína umsögn til allra aðildarfélaga fyrir þann tíma til þess að félögin geti stuðst við hana í sínum umsögnum ef þau kjósa það.
F.h. réttindanefndar BSRB

_________________________________

Erna Guðmundsdóttir, hdl.

